ORANG [ISLAM YANG TERKEMUKA
Maulana Malik Ibrahim

Penyebaran Islam yang berjasa di Kepulauan Melayu

Dalam kurun Masihi yang keempat belas, tibalah

Maulana Malik Ibrahim di Tanah Jawa lalu menyambungkan

penyebaran Islam di pulau itu. Dialah yang memulai kembali

dan dialah yang dikenal dalam sejarah yang meletakkan batu

pertama, sehingga pada umumnya namanyalah yang diletakkan

orang sebagai orang pertama yang menyebarkan Islam di Pulau

Jawa.

Dalam memperkatakan asal usulnya, sesungguhnya

amat banyak riwayat yang dapat bercerita. Menurut karangan

Stamford Raffles, bahawa Malik Ibrahim itu dari

keturunan Nabi Muhammad (SAW), iaitu dari anak cucu

Zayn al-°Abidin Ibn al-Husayn Ibn ‘Alf (RA).

Ahli sejarah yang lain mengatakan, ia berasal

dari Gujerat. Adapun yang mengatakan berasal dari

Morocco, kerana ia masyhur dengan gelaran Shaykh

Maghribi. Dikatakan pula ia beripar dengan Raja Cermin.

Letak negeri Cermin itu diperselisihkan pula. Ada yang

mengatakan Cermin itu ialah di Hindustan, ini menurut

kata Raffles. Yang lainnya mengatakan Cermin letaknya

di Indonesia juga. Dengan sendirinya banyaknya

simpang siur sejarah tentang asal usulnya ini,

maka sukarlah mengambil pegangan atasnya. Boleh jadi

semuanya itu semata-mata pengagakkan sahaja, dan tak dapat

diyakinkan. Bertambah pula tidak ada keterangan mengenai

ibu atau ayahnya, demikian juga tentang tarikh zahirnya

dan perihal hidupnya semasa kecil.

Tatapi sudah tetap bahawa ia bukanlah asli

Indonesia. la orang yang memandang lalu menjadi

warganegara Indonesia dan meninggal di Indonesia.

Perjuangannya

Dalam kurun Masihi yang keempat belas kedengaran

kembali mubaligh-mubaligh Islam yang baharu. Mereka datang dalam

suatu rombongan dari negeri Cermin menuju

Kepulauan Jawa. Rombongan itu dipimpin oleh Maulana

Malik Ibrahim. Raja Cermin sendiri ikut

serta.

Tujuan utama dari kedatangan mereka ialah hendak

menghadap Raja Majapahit dan hendak menyerunya memeluk

agama [slam.

Suatu perkara yang menarik perhatian, ialah

kekuatan hati dan keteguhan jiwa mereka yang baharu

datang itu. Merek datang ke sebuah negeri yang sama

sekali baharu bagi mereka. Tidak mengerti tutur

bahasa anak negeri, adat istiadatnya, bertambah pula

penduduk negeri itu beragama Hindu sudah beratus

tahun lamanya. Mereka (mubaligh-mubaligh Islam) datang adalah

atas kemahuan sendiri.

Bukan merupakan suatu utusan penyiar Islam

yang dibelanjai oleh suatu badan yang tertentu.



Kedatangan Malik Ibrahim serta rombongannya itu,

sebenarnya adalah semata-mata kerana suruhan suci,

kerana menunaikan perintah Allah ‘4zza wa Jalla untuk mengembangkan

agama Islam ke seluruh dunia.

Pada mulanya, Malik Ibrahim tinggal di Pantai Timur

Pulau Jawa bertempat di Gersik. Bandar ini terletak
tidak berapa jauh dari bandar Surabaya.

Sebagai seorang yang mempunyai tujuan besar
terhadap penduduk, maka Malik Ibrahim mencuba
mengambil hati mereka dengan cara bergaul. Dengan
budi baik dan ramah tamahnya ia bercampur gaul
dengan anak negeri sambil menyebarkan ajaran Islam.
Orang-orang kampung mulai tertarik kepadanya.
Mula-mula tertarik kepada dirinya, kemudian menjalar
tertarik kepada agama Islam yang dipeluknya. Agama Islam
diperlihatkan kepada mereka bagaimana kebaikannya, yang

berakhir telah menimbulkan keinginan mereka hendak

mempelajari dan memeluknya. Setelah beberapa orang memeluk

Islam maka mulailah Malik Ibrahim mendirikan
sebuah surau menjadi tempat ibadah dan juga

menjadi markas atau pusat penyebaran Islam.

Ia mendirikan suraunya atau madrasahnya itu di tengah-tengah
bandar Gersik. Orang-orang yang suka mendengar tabligh atau
syarahannya, mencurah-curah datang ke sana siang dan malam.

Dari sanalah disiarkannya cahaya agama Islam yang mendapat

sambutan ramai sehingga suraunya itu terpaksa
dibesarkan kerana penduduk yang beragama Hindu itu

mulai bertambah banyak memeluk Islam.

Maulana Malik Ibrahim hanya menerangkan kebaikan

agama [slam dengan ajaran-ajarannya. Ia tidak pernah mencela

agama lain. Caranya tidak mahu menyinggung agama

itu, rupanya memberi hasil yang amat baik.

Pemeluk Islam Diasuh

Bertambah banyak orang yang masuk Islam, bertambah
berat pula tugasnya dan kewajipannya. Sudah barang
tentu orang-orang yang sudah mengucapkan dua kalimah syahadah
tidak dibiarkan begitu sahaja. Mereka diasuh dan
dipimpin terus menerus sehingga faham betul akan
selok belok agama Islam yang dipeluk itu.

Mereka diajar cara beribadah dan hukum-hukum halal
haram. Itulah pekerjaannya sehari-hari, siang dan
malam disuraunya.

Yang tua-tua diajarnya membaca ayat Quran untuk
sembahyang dan diajarnya berbagai pengetahuan yang mustahak
digunakan hari-hari. Manakala yang muda-muda pula diajarkannya
berbagai-bagai ilmu agama yang mustahak untuk persediaan
di belakang hari. Selain daripada mengislamkan penduduk
dengan usaha tenaga sendiri maka Malik Ibrahim
di dalam surau atau madrasahnya itu, mendidik
calon-calon dari anak-anak muda Islam yang akan melanjutkan
usaha penyebaran Islam ke seluruh ceruk rantau. Kanak-kanak
pula diajar mengaji Quran dan dilatih beribadah.

Pendeknya suraunya itu, telah menjadi tempat
perhimpunan kaum Muslimin yang baharu memeluk agama
Islam. Demikian nama Gersik menjadi terkenal
di seluruh tanah Jawa, sebagai pusat agama Islam
yang sedang terkembang dengan suburnya.

Mengislamkan Raja Majapahit

Maulana Malik Ibrahim, sebagaimana yang dinyatakan
di atas, ialah ipar kepada Raja Cermin, dan kedatangannya
ke Tanah Jawa bersama-sama dengan Raja Cermin. Tetapi ada
setengah ahli sejarah mengatakan tidak begitu. Riwayat
ahli sejarah yang tersebut, seperti berikut:

Tatkala Malik Ibrahim berjaya mengislamkan



orang-orang di Gersik dan berita itu didengar oleh Raja

Cermin maka Raja itu mengirim surat kepada Malik

Ibrahim mengandungi permintaan kiranya dapat dijalankan
usaha mengislamkan Raja Majapahit sendiri.

Permintaan itu diterima oleh Malik Ibrahim, Raja

Cermin pun datang ke Tanah Jawa bersama-sama dengan seorang
puterinya yang cantik parasnya. Demikian besar keinginan Raja
Cermin hendak mengislamkan Raja Majapahit yang beragama
Hindu sehingga ia menjanjikan apabila Raja Majapahit

yang berkekuasaan besar itu memeluk agama Islam maka

Raja itu akan dikahwinkan dengan puterinya. Dalam usaha

ini Malik Ibrahim telah diminta bantuannya. Raja Cermin

dan pengiringnya tinggal di Gersik. Puterinya dan juga

seorang puteranya ikut serta. Puteranya itu bernama

Sadiq Muhammad. Sebagai membuka jalan, Raja Cermin
menyuruh puteranya pergi ke Majapahit bagi menerangkan tujuan
kedatangannya ke Pulau Jawa, serta janjinya yang telah

diikrarkannya.

Sementara menunggu kembalinya Sadiq Muhammad, maka

Raja Cermin serta puterinya tinggal bersama dengan Malik
Ibrahim di Gersik. Selama tinggal di Gersik, Raja

Cermin ikut membantu usaha Malik Ibrahim dalam
pekerjaan mendirikan masjid kerana pemeluk Islam
bertambah ramai.

Usaha Muhammad Sadiq berjaya, dan Raja
Majapabhit bersedia hendak memeluk Islam.

Tetapi kejadian yang tidak disangka-sangka telah berlaku,
dalam masa orang sedang menghadapi saat pengislaman
bentara Majapahit, dengan tidak semena-mena penyakit yang
berjangkit telah menyerang pengiring Raja itu, puterinya dan
beberapa orang besar telah menjadi korban penyakit yang
merbahaya itu.

Kejadian yang berlaku dengan cara mengejut telah

membatalkan semua rancangan. Bentara Majapahit dan sekalian
pengiringnya yang masih hidup terpaksa meninggalkan
Pulau Jawa.
Pendeknya cita-cita Raja Cermin hendak mengislamkan
bentara Majapahit tidak berhasil tetapi sepeninggalannya
Malik Ibrahim telah meneruskan usahanya menyiarkan
Islam sambil memelihara kubur rakan-rakannya yang
telah meninggal, iaitu rombongannya yang sama-sama datang dari
Tanah Arab dahulu.
Sebagai suatu ukuran yang dapat diperhatikan
dalam usaha Maulana Malik Ibrahim menyiarkan Islam,
semaklah apakata seorang duta China yang beragama Islam
ketika ia datang mengunjungi Kepulauan Melayu. Dalam
bukunya yang bernama “Kenangan” pelawat China itu menulis:
“Dalam negeri ini (Kepulauan Melayu) berdiam
tiga golongan manusia yang sangat berlainan cara
hidupnya. Golongan pertama ialah kaum Muslimin. Mereka
datang dari sebelah barat pulau-pulau ini dan telah membuat

negeri ini menjadi tempat tinggalnya. Makanan dan pakaian

mereka baik-baik dan bersih. Mereka kelihatan sangat
makmur dan berpengaruh. Golongan kedua ialah bangsa
Cina, iaitu kaum pelarian dari negeri China.

Di negeri ini mereka mendapat hidup yang baik.

Pakaian mereka pun bersih. Banyak pula di antara mereka
yang telah menukar agamanya dengan agama Islam. Mereka
kelihatan amat rajin mengamalkan rukun-rukun Islam itu.
Golongan ketiga ialah anak negeri sendiri. Mereka

ini (kebanyakan) sangat kotor dan buruk. Apabila

mereka pergi ke mana-mana, tidak pernah menyisir rambutnya.
Mereka tidak pula memakai kasut, mereka menyembah segala
macam hantu. Negeri ini memang sudah tertulis dalam

buku agama Buddha sebagai negeri syaitan”.

Demikianlah pandangan yang diberi oleh duta China itu

tentang keadaan masyarakat Kepulauan Melayu. Dan di sini

kelihatan pula, bagaimana usaha Malik Ibrahim. Usaha

penyebaran Islam, yang dijalankannya (meliputi) dalam kalangan

bangsa Cina yang di negeri (di pulau-pulau) ini.
Kemiskinan Sejarah Kita

Apabila diperhatikan, nyatalah bahawa usaha Maulana
Malik Ibrahim itu adalah sebesar-besar usaha di Kepulauan
Melayu, maka selayaknya orang besar Islam yang terkemuka
ini mendapat tempat dan mendapat perhatian yang istimewa
dari semua pencinta sejarah. Bagi perkembangan
kebudayaan kita, juga tidak kecil bahkan amat
besar pula nilainya. Apalagi bila dilihat dari segi
kaum Muslimin yang sampai sekarang menjadi penduduk
yang terbesar di seluruh Indonesia. Maulana Malik Ibrahim
ialah juru perubahan besar. Orang yang telah mengubah
sajarah tanah air kita dari Hindu — Buddha menjadi
Islam.

(Dari buah kalam Tuan Haji “Tamar Jaya”

dalam majalah “al-Islam” Medan)

Kenyataan kepada Anggota-anggota

Ikhwan

Pimpinan Ikhwan dari satu ke satu masa
berharap mendapat kerjasama dari anggota
Ikhwan. Ikhwan selalu mengadakan ceramahnya
di Singapura dan untuk memberi peluang kepada
saudara yang di luar Singapura maka kami
mengusahakan supaya ceramah-ceramah itu dibukukan.
Ceramah yang pertama yang diucapkan oleh Prof
Abdul Kahar Muzakkar telah kami siarkan.
Yang kedua — risalah “Kesedaran” telah kami
siarkan dan telah mendapat perhatian.
Yang ketiga ucapan Kiyai Muhammad Arshad Talib
Lubis sudah kami usahakan, juga ucapan
Kiyai Nasr al-Din Latif tentang “Rumahtangga”
sedang kami usahakan untuk dibukukan.
Bagi satu risalah itu kami tidak meminta
bayaran harganya daripada anggota Ikhwan tetapi
kami meminta tiap-tiap seorang menghantarkan stamp

10 sen untuk belanja mengirimnya — lainnya tidak.

Tujuannya ialah supaya tiap-tiap anggota
Ikhwan mendapat faedah dan manfaatnya dengan tidak

berbelanja — selain daripada setem.

Pintalah kepada:

IKHWAN

356 & 358, Geylang Rd,

Singapore — 14.




